
Ընթացիկ իրավիճակը և խնդիրները՝ «Գույք  հետ վերցնելու և «Ջրառ» փակ բաժնետիրական ընկերության կանոնադրական կապիտալն ավելացնելու, Հայաստանի Հանրապետության 2023 թվականի պետական բյուջեի մասին» օրենքում և Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացում կատարելու մասին» ՀՀ կառավարության որոշման նախագծի (այսուհետ՝ Նախագիծ) ընդունումը պայմանավորված է հետևյալ հանգամանքներով. 
Ջրային կոմիտեի նախագահի 2017 թվականի հանձնարարականի համաձայն կազմվել է «Արագածոտն» ՋՕԸ-ից «Ջրառ» ՓԲԸ-ին գույք (այսուհետ՝ Գույք) հանձնելու ի պահ ընդունման-հանձնման ակտ՝ հիմք ընդունելով այն հանգամանքը, որ «Ջրառ» ՓԲԸ-ն հանդիսանում է ջրային օբյեկտներից ջրառի իրականացմամբ, պայմանագրային հիմունքներով ջրօգտագործողներին և ջուրը սպառողներին ոռոգման ջրի միակ մատակարարը։ «Ջրառ» ՓԲԸ-ն Քասախ գետից ջրառ է իրականացրել «Արագածոտն» ՋՕԸ-ի միջոցով Աշտարակի ջրանցքով 0.6 մխ/վրկ, Քասախ-Էջմիածին (Տկահան) ջրանցքով 2.0մխ/վրկ և Օշականի ջրանցքով 1.0 խմ/վրկ՝ առավելագույն ջրաքանակով։ Քասախ գետի համակարգի ջրաքանակների ջրապահանջի ապահովումը հիմնականում իրականացվում է Ապարանի ջրամբարի բացթողումների հաշվին, որի կառավարումը կատարվում  է «Ջրառ» ՓԲԸ-ի կողմից։ Ոռոգման համակարգերը մեկ միասնական պետական իրավաբանական անձի կողմից կոորդինացնելու և պահպանելու նպատակով առաջացել է անհրաժեշտություն Գույքը ներդնել «Ջրառ» ՓԲԸ-ի կանոնադրական կապիտալում լրացուցիչ բաժնետոմսերի տեղաբաշխման միջոցով ավելացնելով ընկերության կանոնադրական կապիտալը։ 
Հիմք ընդունելով ՀՀ վարչապետի 22.07.2021թ. N 02/16.2/24697-2021 հանձնարարականի 1-ին կետի 5-րդ ենթակետը՝ բաժնետիրական ընկերությունների կանոնադրական կապիտալի համալրման վերաբերյալ առաջարկությունները ՀՀ կառավարության քննարկմանը ներկայացվում են բացառապես որպես պետական բյուջեից իրականացվող ներդրումային ծախսային ծրագրեր՝ արդյունքային և այլ ցուցանիշների հիման վրա և հաշվի առնելով ֆինանսների նախարարության առաջարկությունը նախագծում ներառվել նաև Հայաստանի Հանրապետության 2023 թվականի պետական բյուջեի մասին» օրենքում և Հայաստանի Հանրապետության կառավարության 2022 թվականի դեկտեմբերի 23-ի N 2111-Ն որոշման մեջ փոփոխություններ և լրացում կատարելու վերաբերյալ դրույթներ:
Տվյալ բնագավառում իրականացվող քաղաքականությունը՝ Գյուղական համայնքների ոռոգման առավել արդյունավետ կազմակերպումը, Քասախ գետի համակարգի ջրաքանակների ջրապահանջի ապահովումը։
	Կարգավորման նպատակը և բնույթը՝ Նախագծի ընդունման նպատակն է Գույքը   համապատասխան շահագործող կազմակերպությանը շահագործման հանձնելը և դրանց նպատակային նշանակությանը համապատասխան օգտագործումն ապահովելը։
Նախագծի մշակման գործընթացում ներգրավված ինստիտուտները և անձինք՝ Նախագիծը մշակվել է ՀՀ տարածքային կառավարման և ենթակառուցվածքների նախարարության ջրային կոմիտեի կողմից:
Ակնկալվող արդյունքը՝ Նախագծի ընդունմամբ ակնկալվում է, որ Գույքը կօգտագործվի իր նպատակային նշանակությանը համապատասխան, պատշաճ մակարդակով կկազմակերպվի դրանց շահագործումն ու պահպանումը, ինչպես նաև կբարելավվի ոռոգման ծառայությունների մակարդակը։
Տեղեկատվություն՝ Նախագծի ընդունմամբ Հայաստանի Հանրապետության պետական բյուջեում ծախսերում և եկամուտներում նախատեսվում է ավելացում:
Նախագիծը բխում է ՀՀ կառավարության 2021 թվականի օգոստոսի 18-ի  Հայաստանի Հանրապետության կառավարության ծրագրի մասին N 1363-Ա որոշման 3.3 Ջրային տնտեսություն բաժնի 2-րդ պարբերության պահանջներից:


